
Ágrip 

Þetta verkefni er lokaverkefni til B.Ed.-prófs í leikskólakennarafræðum við kennaradeild 

Menntavísindasviðs Háskóla Íslands. Verkefnið er tvíþætt. Annars vegar er greinagerð þar sem 

fjallað er um hvað aðalnámskrá leikskóla segir um útinám barna og nýtingu nærumhverfisins, þá 

er gerð grein fyrir hugtökunum útikennslu og útinámi, kenningum um nám og þroska barna og 

hvernig þær liggja uppbyggingu og mótun verkefnanna til grundvallar. Hins vegar er 

verkefnasafnið sjálft sem inniheldur 20 útikennsluverkefni þar sem nærumhverfi Hafnar er nýtt 

sem uppspretta náms barnanna. Verkefnin henta einna helst fyrir elstu börn leikskólans þótt  

sjaldnast sé hægt að skilgreina ákveðinn aldur ef horft er út frá einstaklingsmiðun í skipulagi 

námsumhverfis barna. Tilgangur verkefnsins er að sýna hvernig hægt er að nýta nærumhverfið 

sem uppsprettu náms ungra barna og tengja við þau tækifæri sem liggja í nærumhverfinu á 

Hornafirði. Þau felast meðal annars í sérstöðu bæjarins og tenglsum hans við sjávarútveg og 

nálægð við náttúruöflin, jökulinn, tignarleg fjöll, skóglendi, eyjarnar úti fyrir ströndinni og 

tjarnirnar á svæðinu. Á Hornarfirði er einnig fjölbreytt fuglalíf og stutt er að fara til að sjá flest 

íslensk húsdýr. Því er óhætt að segja að sérstaða bæði leikskóla og grunnskóla á svæðinu sé 

allnokkur enda flest tækifærin í göngufæri barnanna sem hægt er að nýta sér á Hornafirði.  

Formáli 

Áhugi minn  á útikennslu hófst þegar ég byrjaði að vinna á leikskólanum Lönguhólum árið 2010. 

Í leikskólakennaranáminu er mikið kennt um hvernig hægt er að nýta umhverfi sem uppsprettu 

náms barna. Hefur sú hugmyndafræði heillað mig og tel ég að með útikennslu sé hægt að ná svo 

mörgu fram og flétta marga þætti saman. Að mínu mati verða verkefnin áhugaverðari fyrir vikið 

fyrir börnin og þau áhugasamari um umhverfið sitt. Ég tel að með útikennslu felist stöðug 

tækifæri til endurnýjunar í starfi því alltaf má finna þar eitthvað nýtt og að mikilvægt sé að vera 

í samskiptum við nærsamfélagið.  

Við val á lokaverkefni kom ekki margt annað til greina en að gera verkefni tengt 

útikennslu því taldi ég að það gæti nýst mér vel í framtíðinni. Að mínu mati gat ég tengt saman 

allt það sem ég hafði tileinkað mér í náminu í þessu tiltekna verkefni, því að útikennsla er mjög 

fjölbreytt. Vinnan við mótun þessa lokaverkefnis hefur opnað augu mín fyrir því hvað við 

Hornfirðingar erum lánsamir með bæjarstæði og hve dýrmæt tækifæri skólarnir á staðnum hafa í 

notkun náttúrulegs og manngerðs umhverfis sem hluta af námi barna. Þá hefur vinnan við mótun 

verkefnasafnsins verið mér mikilvægt lærdómsferli í að skapa ungum börnum fjölbreyttar 

aðstæður til náms og hefur áhugi minn á útikennslu ekki dvínað, heldur aukist til muna. 

Ég vil þakka leiðbeinandanum mínum Auði Pálsdóttur fyrir leiðsögn og stuðning við gerð 

þessa verkefnis. Einnig mömmu, Báru Margréti Baldvinsdóttur, fyrir ómældan stuðning á öllu 

ferlinu og þeim sem hjálpuðu mér með yfirlestri. Ég er þeim öllum þakklát. 

 

Þetta lokaverkefni er samið af mér undirrituðum. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim samkvæmt 

bestu vitund. Ég vísa til alls efnis sem ég hef sótt til annarra eða fyrri eigin verka, hvort sem um 

er að ræða ábendingar, myndir, efni eða orðalag. Ég þakka öllum sem lagt hafa mér lið með 

einum eða öðrum hætti en ber sjálf(ur) ábyrgð á því sem missagt kann að vera. Þetta staðfesti ég 

með undirskrift minni. 

 

Reykjavík, 8. maí 2015 

 

_________________________________  

 

 



7 
 

Inngangur 

Í þessu verkefni er fjallað um útikennsluverkefni sem mótuð voru fyrir leikskólann Lönguhóla á 

Höfn í Hornafirði. Verkefnasafnið og greinargerð um það er lokaverkefni í 

leikskólakennarafræðum við Kennaradeild Menntavísindasviðs Háskóla Íslands til B.Ed.-prófs.  

Lokaverkefni þetta er tvíþætt. Annars vegar er greinagerð þar sem fjallað er um hvað 

aðalnámskrá leikskóla segir um útinám barna og nýtingu nærumhverfisins, þá er gerð grein fyrir 

hugtökunum útikennslu og útinámi, kenningum um nám og þroska barna og hvernig þær liggja 

uppbyggingu og mótun verkefnanna til grundvallar. Hins vegar er verkefnasafnið sjálft. Það 

inniheldur 20 útikennsluverkefni þar sem nærumhverfi Hafnar er nýtt sem uppspretta náms 

barnanna. Í verkefnasafninu er sérstaklega gerð grein fyrir hverju svæði fyrir sig sem skipulagt 

hefur verið sem vettvangur einstakra verkefna. Verkefnin henta einna helst fyrir elstu börn 

leikskólans þó auðvitað sé erfitt að skilgreina ákveðinn aldur ef horft er út frá einstaklingsmiðun 

í skipulagi námsumhverfis barna.  

  Áhugi höfundar á að nýta nærumhverfi skóla sem uppsprettu náms barna hefur aukist 

umtalsvert á síðustu misserum. Víða eru dæmi um að dýrmæt tækifæri til náms við bæjardyrnar 

sem ekki eru nýttar. Á það við á Hornarfirði eins og annars staðar. Með skipulögðu verkefnasafni 

sem hefur skýra en einfalda framsetningu og mótað er fyrir einn tiltekinn stað þótti höfundi líklegt 

að styrkja mætti markvisst útinám.  

Starfsmannahópurinn á leikskólum er á Hornafirði líkt og annars staðar er samsettur af 

bæði menntuðum kennurum og svo öðrum sem hafa annað hvort annars konar framhaldsmenntun 

eða ekki neina. Þetta var haft í huga við gerð verkefnasafnsins og haft í huga að allir þeir sem 

starfa innan veggja leikskólans gætu nýtt verkefnin. Þá eru verkefnin öll eins sett fram og á 

hnitmiðaðan hátt.  

Hugmyndir verkefnanna eru fengnar úr ýmsum áttum en eiga það sameiginlegt að vera 

innblástur af því sem höfundur hefur tileinkað sér í námi sínu. Einnig voru sumar hugmyndir 

fengnar af vefsíðum. Reynt hefur verið að geta uppruna hugmynda og heimilda eftir bestu getu. 

Við val á verkefnum var reynt að hafa þau sem fjölbreyttust. Reynt var að horfa út frá 

sjónarmiðum barnana um hvað þeim gæti þótt áhugavert. Sum verkefnin voru prófuð með 

börnunum á leikskólanum Lönguhólum veturinn 2014–2015. 

 

Greinagerð þessi er byggð upp þannig að á eftir þessum inngangi er kynnt umhverfi 

Hornafjarðar og leikskólans Lönguhóla. Því næst er rýnt í aðalnámskrá leikskóla og hvað hún 

segir um útinám  og útikennslu. Hugtökin útinám og útikennsla eru síðan rædd og fjallað um 

mikilvægi útináms í leikskólastarfi. Þá er fjallað um útinám í tengslum við kenningar John Dewey 

og Lev Vygotski um nám og þroska barna og hvernig þær liggja uppbyggingu og mótun 

verkefnanna til grundvallar. Síðasti meginkaflinn kynnir síðan verkefnasafnið sjálft, 

uppbyggingu þess og skipulag. Í lokin eru svo kynntar heimildir sem stuðst var við. 

Nærumhverfi leikskólans 

Verkefnasafn það sem kynnt er hér er mótað fyrir Höfn í Hornarfirði og þá sérstaklega 

leikskólann Lönguhóla sem staðsettur er um miðbik þéttbýlisins.  

Höfn í Hornafirði 

Sveitarfélagið Hornafjörður er staðsett á suðaustur hluta landsins, nær frá Lómagnúpi í vestri og 

að Hvalnesi í austri. Í sveitafélaginu búa alls 2150 manns, þar af 1741 á Höfn. (Ríki Vatnajökuls, 

e.d.: Hagstofa Íslands b, e.d.: Hagstofa 

Íslands c, e.d.). 

Hornfirðingar eru lánssamir að hafa 

fallegan fjallahring sem umlykur bæinn 

með tignarlegum skriðjöklum. Aðal- 

atvinnugreinar Hornfirðinga eru tengdar 

sjávarútvegi bæði í landi og til sjós, en á 

síðastliðnum árum hefur ferðaþjónustan 

rutt sér til rúms og vex ört með hverju 

ári.  

1. Leikskólinn 

2. Hrossabithagi 

3. Göngustígurinn við 

strandlengjuna 

4. Kirkjan 

5. Hóteltúnið 

6. Huldusteinn - Steinasafnið 

7. Veitingastaðurinn Pakkhúsið 

8. Akurey 

9. Ósland 

Mynd 1. Yfirlitsmyndir af Höfn. 

Samfélagið hefur mótast sem útgerðarbær og hefur sjávarútvegur markað spor í lífi bæjarbúa. 

Árlega eru haldnir viðburðir eins og Humarhátíðin og sjómannadagurinn. Mörg börn eru því á 

einn eða annan hátt tengd sjávarútvegi og auðvelt er að nota sjóinn og sjávardýr sem uppsprettu 

náms barna. Þrátt fyrir ríka tengingu við sjávarútveginn, má ekki gleyma sérstöðu bæjarins og 

nálægð við öll náttúruöflin, jökulinn, tignarleg fjöll, skóglendi, eyjarnar úti fyrir ströndinni og 

tjarnirnar á svæðinu. Á Hornarfirði er einnig fjölbreytt fuglalíf og stutt er að fara til að sjá flest 

íslensk húsdýr. Því er óhætt að segja að sérstaða bæði leikskóla og grunnskóla á svæðinu sé 

allnokkur enda öll þessi tækifæri í göngufæri barnanna. Á Höfn er veður yfirleitt milt allt árið, 

þótt vissulega geti blásið hressilega. Vetur er almennt snjóléttir en úrkoma getur verið nokkur 

þegar sunnanáttir ríkja. 

 

 

Mynd 2. Myndir frá Höfn. 

 

Leikskólinn Lönguhólar 

Leikskólinn Lönguhólar var stofnaður árið 1979 sem tveggja deilda leikskóli. Árið 1990 var 

þriðju deildinni bætt við ásamt eldhúsi. Leikskólinn kynnir sig sem útileikskóla með áherslu á 

uppeldisstefnu Reggio Emilia og byggir skólastarfið og skipulag þess á þeirri hugmyndafræði.  

Vorið 2015 störfuðu á leikskólanum samtals fimmtán manns, þar af tveir 

leikskólakennarar, einn leikskólakennaranemi, einn sérkennslukennari með diplómu í 

leikskólakennarafræðum, einn íþróttafræðingur, einn þroskaþjálfi, matráður og átta aðrir án 

framhaldsmenntunar. Stór og mikill garður umlykur leikskólann og skiptist hann í þrjá misstóra 

garða. Gengið er út í aðalgarðinn og er svo gengið úr honum inn í hina. Í aðalgarðinum eru 

leiktæki sem eru verksmiðjuframleidd. Í hinum tveimur er annarsvegar stórt og mikið svæði með 

grenitrjám sem börnin klifra í, leiktæki sem ekki eru sérstaklega framleidd sem leiktæki, t.d 

hjólbarðar og kefli undan rafmagnsvírum, og svo rúmgott svæði til að fara í ýmsa leiki. Í þriðja 

garðinum er grasblettur og tré sem nýtist einna helst í fótbolta og aðra leiki. Fyrirkomulagið með 

útináminu er þannig að þrír elstu árgangarnir fara tvisvar í viku út og er það kallað í dagslegu tali 

að fara í útiskólann. Hver hópur á sitt svæði í skóglendi sem kallast Hrossabithagi, eða Hrossó 

eins og það er kallað, og er í göngufæri frá leikskólanum. Dvelja börnin þar allt upp í tvo tíma, 

annan daginn er skipulagt starf en hinn frjáls leikur. Yngri börnin fara í styttri vettvangsferðir en 

ekki eins reglulega og þau eldri. (Leikskólinn Lönguhólar, e.d.).  

 

 

Mynd 3. Leikskólinn Lönguhólar. 

Áhersla Aðalnámskrár leikskóla 2011 

Þegar Aðalnámskrá leikskóla frá árinu 2011 er skoðuð má finna ýmislegt sem styður útikennslu 

og útináms. Námskráin kynnir annars vegar fjögur námssvið (bls. 41), sem eru læsi og samskipti, 

heilbrigði og vellíðan, sjálfbærni og vísindi og sköpun og menning, og hins vegar leiðarljós (bls. 

32–34) 22 leiðarljós sem eiga að vísa leikskólum veginn í mótun leikskólastarfs.  

Námssviðin og leiðarljósin skarast nokkuð ef litið er á efnisþættina en ef dregið er saman 

hvað fram kemur í tengslum við nýtingu nærumhverfis skóla og útikennslu eru áherslur nokkuð 

skýrar. Fram kemur í námskránni (Aðalnámskrá leikskóla, 2011) að hvetja eigi til samvinnu við 

nærsamfélag, taka mið af umhverfinu og stuðlað að því að nemendur verði virkir þáttakenndur í 

samfélaginu. Þar er líka lögð áhersla á menntun til sjálfbærni, að börnin fáist við við viðfangsefni 

sem tekur mið á áhuga þeirra og byggja skuli á reynsluheimi þeirra og  frumkvæði og stuðla að 

virðingu fyrir náttúru og umhverfinu. Þá er sérstaklega tekið fram að gefa eigi börnum tækifæri 

á fjölbreyttri útiveru og hreyfingu, að hafa eigi fjölbreytt verkefni sem bjóða upp á margar lausnir 

og hvetja skuli börnin til rannsókna og ígrundunar þar sem þau fá tækifæri til að nýta 

ímyndunaraflið og sköpunarkraft sinn. Þá er skýr áhersla á mikilvægi þess að kenna börnum frá 

unga aldri að þykja vænt um og virða náttúruna, því þau séu kynslóðin sem mun taka við henni. 

Allt eru þetta þættir sem nálgun útkennslu og útináms styður.  

Útikennsla – útinám 

Hugtökin útikennsla og útinám eru mikið notuð í tengslum við skólastarf sem nýtir nærumhverfi 

skóla. Nokkuð er ólíkt hvernig fólk skilur þessi hugtök og þegar nánar er rýnt í þau má greina 

skýran mun. Inga Lovísa Andreassen og Auður Pálsdóttir (2014) gera grein fyrir mun á þessum 

hugtökum og benda á að hugtakið útikennsla nær yfir það sem snýr að viðfangsefnum kennarans 

og hugtakið útinám snýr að barninu sjálfu og því sem gerist með því. Þannig má líta á hugtakið 

útikennslu sem yfirhugtak um það sem kennarinn gerir, þ.e. það sem hann hefur skipulagt og 

undirbúið og gerir svo með börnunum. Þetta getur falið í sér að undirbúa og semja verkefni sem 

börnin eiga svo að vinna. Hugtakið útinám er hins vegar það sem snýr að barninu sjálfu, hvað 

það lærir eða tileinkar sér í útikennslunni, hvað svo sem felst í henni. Það getur verið það sem 

kennarinn lagði af stað með að kenna eða vinna með tengt umhverfinu (Inga Lovísa Andreassen 

og Auður Pálsdóttir, 2014). 

 

Mikilvægi útikennslu og útináms í leikskólastarfi 

Víða hefur verið sýnt fram á í fræðilegri umræðu og með vísun í rannsóknir á skólastarfi að 

útikennsla er áhrifarík leið sem leikskólar geta notast við í starfi sínu (Inga Lovísa Andreassen 

og Auður Pálsdóttir, 2014). Þá er vísað til þess að nýta umhverfið sem uppsprettu að námi 

barnanna, skipuleggja vinnu í og um nærumhverfið (manngert og náttúrulegt) og að sjálfsögðu 

skólalóðina sjálfa. Við það opnast tækifæri fyrir kennara að koma með nýja sýn inn í starfið með 

börnunum.  

Kristín Norðdahl (2005) bendir á í grein sinni um útinám í leikskólastarfi að það hafi ætíð 

gert öllum gott að vera úti, hreyfa sig og njóta ferska loftsins, einnig til að mynda tengsl við 

náttúruna og að börn nú til dags séu allaf að fjarlægast náttúruna meir og meir. Því sé fjölbreytt 

útikennsla mikilvæg börnum í nútímasamfélagi. 

Skólalóðir leikskóla eru mjög mismunandi og eins og gefur að skilja í ólíkum aðstæðum 

hverju sinni. Algengt er að sjá verksmiðjugerð leiktæki á leikskólalóðum sem flokkast undir 

lokaðan efnivið. Slíkt leiktæki hafa bæði kosti og notagildi, en þau eru takmörkuð miðað við 

tækifærin sem liggja í tækjunum sjálfum á staðnum sem þau eru á. Hins vegar þykir einnig gott 

fyrir börn að upplifa aðstæður þar sem þessi tæki eru ekki til staðar og þau þurfa að nota 

ímyndunaraflið ríkar í leik sínum. Í óskipulögðum aðstæðum eins og skógarlundum skapast 

margvísleg og annars konar tækifæri fyrir ímyndunarafl barnanna (Gilbertson og fl., 2006). 

Með að nýta umhverfið er hægt að efla margskonar þroskaþætti í einu, til dæmis fín- og 

grófhreyfingar í afmörkuðum verkefnum úti við. Þannig má þjálfa grófhreyfingar með því að 

ganga og klifra í mismunandi undirlendi. Fínhreyfingar má styrkja til dæmis með því að binda 

hnúta. Á svipuðum nótum má örva skynfærin úti í náttúrunni með öðrum hætti en inni, styrkja 

félagsþroska barnanna í hópvinnu og með því að skiptasta á að vera forystusauður. Þá gefast í 

fjölbreyttum aðstæðum margskonar tækifæri til að auka orðaforða barnanna og þannig dýpka 

hugtaka- og málskilning þeirra (Gilbertson, og fl., 2006). Í félagslegum leik og samskiptum læra 

börnin hvernig á að haga sér í ákveðnum aðstæðum, t.d. hjá götum þar sem eru margir bílar, í 

fjörunni og í klettum. Að verða hræddur og koma sér sjálfur úr þeim aðstæðum felur einnig í sér 

mikilvægan lærdóm og eflir gjarnan trú þeirra á eigin getu og raunhæft sjálfsmat. Þá felur 

reynslan að verða þreyttur eftir göngu um náttúrulegt óslétt land í sér áskorun og tækifæri til að 

koma líðan sinni og tilfinningum í orð verða annars konar. Slíkt tækifæri þykja síður bjóðast 

innan girðingar leikskólans (Knight, 2009).  

Margir fræðimenn og rannsakendur á skólastarfi hafa bent á að börn læri best á því að 

upplifa ólíkar aðstæður með að nota skynfærin (Knight, 2009). Þáttur upplifunar er í þessu 

sambandi mikilvægur og hlutverk kennara er að skapa börnum fjölbreytt tækifæri til að upplifa 

ólíka hluti og ræða þá og vinna úr þegar í skólann er komið. Í skrifum Tovey (2007) og 

Gilbertsson og félaga (2006) kemur fram að tækifæri til ríklegrar upplifunar af náttúrunni og 

nærumhverfinu sem lifað er í tengjast oft fyrst um sinn veðrinu og hvernig hægt sé að njóta og 

nýta ólíkt veður til náms. Fram kemur að börn upplifa hvernig veðrið getur breyst, reyna á 

þolmörk sín, þeim er kennt að í raun er ekki til neitt sem heitir vont veður heldur bara óheppilegt 

val á klæðnaði. Gott er að gefa börnum tækifæri á að upplifa fleiri gerðir efniviðar en tilbúins 

efniviðar því slíkt efli sköpun þeirra og frumkvæði. Þá þurfi að gefa börnum tækifæri á að finna 

upp á leik í sameiningu við önnur börn.  

Nútímasamfélag breytist hratt og flestir foreldrar vinna fullan vinnudag. Allir þurfa 

tækifæri til að sinna sínum áhugamálum og því verður tími með börnunum oft minni en margur 

hefði viljað. Ef skoðaðar eru tölur Hagstofu Íslands eru flest börn sem eru í leikskóla með átta til 

níu tíma vistunartíma á hverjum degi (Hagstofa a, e.d). Þá reynist oft lítill tími afgangs sem nýtist 

í einhverja útivist eða að foreldrar fari og geri eitthvað með börnunum sínum. Með aukinni 

tæknivæðingu er meiri dægradvöl eða tímaþjófur innandyra og því fara mörg börn minna út. 

Þessi þróun veldur því að útinám í leik- og grunnskóla er enn mikilvægara en áður. Þá hafa 

rannsóknir sýnt að offita barna hefur farið vaxandi í vestrænu samfélögum (Tovey, 2007; 

Gilbertson o.fl., 2006). Auðvelt er fyrir leikskólana að breyta skipulaginu sínu og taka upp 

ákveðna útidaga því þar fá börnin mikla hreyfingu án þess að upplifa það sem líkamsrækt. Vonast 

er til að það verði þeim eðlislægur lifnaðarháttur í framtíðinni það sem þau temja sér frá unga 

aldri.  

Skipulag útináms 

Reglur eru mikilvægar í samfélagi manna og það á líka við um útinám. Gott skipulag og skýrar 

reglur minnka hættu á óhöppum (Inga Lovísa Andreasen og Auður Pálsdóttir, 2014). Margar 

hættur geta leynst fyrir utan leikskólalóðina, t.d. umferð bíla, og börnin geta týnst ef þau fylgja 

ekki hópnum. Á flestum leikskólum er algengt að börnin séu í skærlituðum vestum svo þau sjáist 

vel þótt víða séu þau aðalega notuð í skammdeginu á veturna. Einnig er mikilvægt að börnin viti 

hvað þau eru að fara gera og hvert skal halda áður en farið er af stað og þekki sitt eigið svæði. 

Nauðsynlegt er að kennarinn þekki svæðið vel svo hann geti nýtt það til fulls (Knight, 2009). 

Börnin þurfa að þekkja ytri afmarkanir, eins og kom fram í grein Kristínar Norðdahl (2005) um 

þróunarverkefni sem hún stýrði á leiksólanum Álfheimum á Selfossi. Þar settu kennarar upp 

„ósýnilega girðingu“ eins og eitt barnið kallaði það.  

Svæði barnana þarf að uppfylla ákveðin skilyrði, vera krefjandi, passlega hættulegt en að 

sjálfsögðu öruggt, svo þau fari sér ekki að voða. Eins og Gilbert og félagar (2006) nefna í sínum 

skrifum er nauðsynlegt að börn að hafa aðgengi að áskorunum og fái tækifæri til að taka áhættu 

sem þau þó ráða við. Hlutverk kennarans er að aðstoða þau en ekki ofvernda og hjálpa þeim að 

læra á umhverfið. En eins og Gilbertson og félagar (2006) benda á  þarf svæðið að vera öruggt, 

t.d laust við hættulegt rusl eins og glerbrot. Þá er mikilvægt að kennarinn sé með viðeigandi 

öryggisbúnað með sér eins og sjúkratösku og síma. Einnig er mikilvægt að kennarinn hafi æft sig 

og kunni að nota þau verkfæri sem notuð verða, t.d. kunni að kveikja upp í eldstæði og viti 

hvernig eigi að ganga frá með öruggum hætti (Gilbertson, o.fl., 2006). Gott er að hafa með sér 

nesti og eitthvað að drekka og ef ferðirnar eru langar er nauðsynlegt að börnin komist á salerni 

(Knight, 2009). 

Kenningar um nám og þroska barna 

Velferð barna er sá hluti leikskólastarfsins sem er hvað mikilvægastur og snýst um að bjóða 

börnum upp á notalegt og afslappandi umhverfi þar sem komið er fram við öll börn jafnt og með 

virðingu. Ef börnunum líður vel í leikskólanum þá eru þau betur búin til að takast á við ný 

verkefni. Það sem ber að hafa í huga þegar nám og þroski barna er skoðaður, er að börn þroskast 

og læra ekki í tómarúmi. Því er mikilvægt að umhverfi barna sé örvandi svo þau geti tileinkað 

sér nýja þekkingu.  

Þegar skipuleggja á útinám með börnum getur verið gagnlegt að skoða kenningar 

fræðimanna um nám og þroska barna og hafa í huga við mótun verkefnanna. Á Íslandi er algengt 

að rýna í kenningar John Dewey og Lev Vygotski og verður það gert hér, en með sérstakri áherslu 

á hvað slíkar kenningar segja um útinám ungra barna. 

 

John Dewey 

John Dewey var fæddur árið 1859 í Vermont í Bandaríkjunum og lést árið 1952. Hann var 

kominn af bændum í þrjár kynslóðir. Hann hlaut menntun sína sem heimspekingur í John 

Hopkins háskólanum, kenndi síðan heimsspeki við háskólann í Michigan þar sem hann kvæntist 

einum af nemendum sínum, Alice Chipman sem hafði mikil áhrif á áherslur hans í menntamálum.  

Í bók Ingu Lovísu Andreassen og Auðar Pálsdóttur (2014) um útinám og útikennslu í 

skólastarfi kemur fram að Dewey leit ekki á nám barna sem undirbúning fyrir lífið, heldur væri 

nám hluti af lífinu. Dewey sagði að hlutverk kennarans væri ekki einungis að kenna börnum 

ákveðna efnisþætti, heldur að kenna þeim að tilheyra samfélaginu. Hann taldi að best væri fyrir 

börn að tileinka sér nýja þekkingu og færni þegar þau eru í samskiptum við aðra, þá bæði 

fullorðna og jafningja.  

Kenningar Dewey snérust um að hugsa barnið í miðjunni, og námið ætti að taka mið af 

og byggja á þekkingu þess. Dewey lagði mikla áherslu á að læra í gegnum athafnir eða að læra 

af eigin verkum. Í því felst í að börn læra meðan þau eru að gera hlutina sjálf og að þau fái að 

handfjatla, sjá og upplifa (Pound, 2005). Þekkingarleit er verklegt ferli sem börnin læra af 

reynslunni sem felst í að þau fái sjálf að vera þátttakenndur en ekki að taka einungis við þekkingu 

frá kennara. Taldi hann að nám barna ætti að byggja á aðstæðum sem væru alvöru aðstæður og 

að börn væru í eðli sínu forvitin því væri þeim eðlislægt að vera litlir vísindamenn eða könnuðir 

(Inga Lovísa Andreassen og Auður Pálsdóttir, 2014).  

Að mati Dewey ættu kennarar vera vel fróðir um almenna þekkingu til að geta upplýst 

börnin, leggja sig fram í að þekkja börnin og þeirra bakgrunn. Einnig að byggja á þekkingu þeirra 

og vera duglegir að spyrja spurninga til að komast að hvað börnin vita og kunna. Dewey taldi að 

nám ætti ekki einungis að fara fram innan veggja skólans heldur að felast í að taka þátt í alvöru 

aðstæðum við að leysa viðfangsefni. Því fælist hlutverk kennarans líka í að skipuleggja kennsluna 

út frá áhugasviði barnana og til að vekja áhuga þeirra ætti kennarinn að spyrja opinna spurninga 

sem þau ættu að leita að svarinu  (Inga Lovísa Andreassen og Auður Pálsdóttir, 2014; Mooney, 

2000; Pound, 2005). 

 

Lev Vygotski 

Lev Vygotski var fæddur árið 1896 í Hvíta-Rússlandi og lést árið 1934 þá aðeins 38 ára að aldri 

úr berklum. Vygotsky lærði til læknis en skipti fljótt yfir í lögfræði en stundaði einnig nám í  

sögu, bókmenntum og heimsspeki. Eftir útskrift fór hann að kenna bókmenntir í gagnfræðiskóla 

og beindist áhugi hans að því hvernig fólk lærir. Á ráðstefnu sem hann sótti hélt hann erindi og 

þótti mikið til hans koma og fékk hann í kjölfarið vinnu sem rannsakandi hjá Moscow Institute 

of Psycology (Mooney, 2000; Pound, 2005). 

Ein af kenningum Vygotski fól í sér útskýringu á svæði hins mögulega þroska (e. the zone 

of proximal development). Í því felst að þroskamöguleikar hvers og eins liggja á bili sem liggja 

frá því sem barnið getur gert sjálft á stuðnings og þess sem barnið þarf aðstoð með frá öðrum 

sem hefur meiri þekkingu á tilteknu efni eða getur betur (Inga Lovísa Andreassen og Auður 

Pálsdóttir, 2014). Þessi hugmynd Vygotskys felst í að manneskjur læra meira og betur hver af 

annarri en ein sér. Vygotsky notaði einnig enska hugtakið scaffholding sem merkir að byggja 

stuðningspalla eða vinnupalla umhverfis nám barnsins. Vinnupallarnir eru myndlíking sem lýsir 

því hvernig styðja má börn þegar þau tileinka sér nýja þekkingu. Stuðningurinn sem felst í 

vinnupöllum felur í sér að tilgangur námsins er skýr og ljóst hvert er stefnt þótt leiðin þangað sé 

ekki nákvæmlega útfærð. Hlutverk kennara er að styðja barnið áfram í þekkingarleit og hjálpa 

því að greiða úr spurningum og vandamálum sem upp koma (Mooney, 2000; Pound, 2005). 

Vygotski lagði einnig áherslu á að börn væru pöruð saman þannig að þau gætu lært hvert að öðru 

(Mooney, 2000). 

Einn vegamesti þátturinn í kenningum Vygotski felst í að hann sagði tungumálið vera 

meginverkfærið sem börn nota í námi sínu og við notkun tungumálsins þroskist hugsunin (Inga 

Lovísa Andreassen og Auður Pálsdóttir, 2014). Þannig haldast vitsmuna- og félagsþroski í 

hendur og því er mikilvægt að eiga fjölskyldu og tilheyra samfélagi sem bæði börn og fullorðnir 

eru hluti af (Mooney, 2000). Þessu er Pound (2005) sammála, en bætir við að lykilhugmynd í 

námsaðstæðum ungra barna verði að byggjast á samræðum, leik og tækifærum til að fylgja áhuga 

og hugmyndum annarra eftir. 

 

Samantekt 

Þegar undirbúa á verkefnasafn um útikennslu og útinám fyrir leikskólabörn er gagnlegt að horfa 

á kenningar Dewey og Vygotsky í samhengi við fræðileg skrif um útikennslu og áherslur 

aðalnámskrár. Í ljós kemur að þessar hugmyndir falla vel hver að annarri.  

Í vandaðri útikennslu þarf að skapa tengingar samfélags og nærumhverfis í námi barna 

með það að leiðarljósi að þau tækifæri til að rannsaka það og upplifa. Skýran farveg þarf að skapa 

svo börnin ræði saman og noti tungumálið sem verkfæri í hugtakanámi sínu og þjálfist í að koma 

orðum að því sem fyrir augu þeirra ber eða gefa þeim tíma og svigrúm til að tjá tilfinningar sínar. 

Þá kemur fram að börn þurfi að fá að vera úti og upplifa á eigin skinni raunverulegar aðstæður 

sem fela í sér, t.d. ólíka veðráttu og tækifæri til að skoða og handfjatla dýr og plöntur. Mikilvægt 

sé að börnin séu höfð með í ráðum um hvað verði gert eða að hverju sjónum sé beint og þau fái 

þannig að vera þáttakenndur og könnuðir í sínu námi. Viðfangsefni þeirra þurfa að reyna á þau 

og vera stundum á mörkum þess sem þau ráða auðveldlega við. Í þessu samhengi þarf 

stuðningurinn sem þau eiga að njóta að koma jafnt frá jafningjum þeirra og þeim fullorðu og 

þannig skiptir máli að börnin vinni saman, t.d. í pörum við úrlausn viðfangsefna.  

Um verkefnasafnið 

Uppbygging  

Verkefnasafnið inniheldur 20 verkefni sem skipt er upp í fjóra undirflokka, eftir námssviðum 

Aðalnámskrá leikskóla (2011). Heiti verkefna og hvernig þau skiptast í undirflokka má sjá í töflu 

1 hér að neðan.  

 

Tafla 1 Flokkun verkefna eftir námssviðum Aðalnámskrá leikskóla 2011 

Læsi og samskipti Heilbrigði og vellíðan Sjálfbærni og vísindi Sköpun og menning 

Geiturnar þrjár Góðverk í nærsamfélaginu Finna mismunandi stærðir Báturinn Akurey 

Grenndarverkefni Klifur Fjöruferð Útitónleikar á Humarhátíð 

Nærumhverfið okkar  Myrkur í leikskólagarðinum Þrykk með túnfíflum 

Stafirnir okkar  Plöntur í umhverfinu Leikrit í skóginum 

  Smádýr í umhverfinu  

  Snjókorn  

  Steinarnir fá á sig nýja mynd  

  Stærðfræði í umhverfinu  

  Tréð okkar  

  Veðrið  

 

Röð verkefnanna í verkefnasafninu er þannig að fyrst koma verkefnin sem flokkast undir læsi og 

samskipti því næst heilbrigði og vellíðan, þá sjálfbærni og vísindi og síðast sköpun og menningu. 

Verkefnin eru öll í stafrófsröð í hverjum undirflokk fyrir sig. Hjá hverjum námsþætti er auð 

blaðsíða þar sem kennarar geta skrifað niður hjá sér fleiri hugmyndir af verkefnum hvernig hægt 

sé að vinna með þáttinn.   

Öll verkefnin eru byggð upp með sama hætti til að auðvelda notkun þeirra. Efst á síðu 

hvers verkefnis er titillinn og á hann að gefa til kynna um hvað verkefnið er. Þar á eftir koma 

sértæk markmið þess verkefnis. Við hvert verkefni er svo mynd eftir Thelmu Björgu 

Gunnarsdóttur. Því næst kemur liður sem heitir áhöld og er þar tilgreint hvaða áhöld þarf að nota 

í undirbúningi eða við framkvæmd verkefnisins. Þar á eftir framkvæmdinni lýst og ef við á 

tilgreindar spurningar sem kennarinn getur nýtt sér í samtali við börnin. Næsti liður heitir 

úrvinnsla sem kynnir hvernig kennarinn getur dregið saman í samtali eða vinnu með börnunum 

hvað var gert og hvað þau lærðu af því. Getur úrvinnslan falið í sér margskonar nálgun, allt frá 

því að börnin segja frá sinni upplifun til þess að þau hengja upp listaverk og ljósmyndir. Getið er 

heimilda ef hugmynd verkefnisins á sér skýran uppruna annars staðar en úr námi höfundar. Í 

lokin er gefið rými fyrir minnispunkta kennara, þar sem þeir geta skrifað við hvert verkefni fyrir 

sig. 

Vettvangur verkefnanna 

Verkefnin eru fjölbreytt og eru hugsuð fyrir mismunandi staði á Höfn í Hornarfirði þótt 

auðveldlega megi heimfæra þau upp á fleiri staði á Íslandi. Eins og áður hefur verið nefnt er 

umhverfið á Höfn mjög fjölbreytt og margt í göngufæri frá leikskólanum. Í verkefnunum er bæði 

gert ráð fyrir að nýta náttúruleg svæði eins og Hrossbithaga og fjöruna en einnig manngerð svæði 

eins og safnið Huldustein, veitingastaðinn Pakkhús og Akurey. Nokkur verkefni eru hugsuð fyrir 

vinnu á leikskólalóðinni.  

 

Viðfangsefni verkefnanna 

Með útikennsluverkefnunum er áætlað að börnin fái víðari sýn og þekkingu á manngerðu og 

náttúrulegu umhverfi sem þau lifa og hrærast í.  

 Í öllum verkefnum er áhersla á að meginleið barna í námi er í gegnum leikinn. Mörg 

verkefnin gera ráð fyrir vinnu bæði utandyra og innan og þannig verði reynslan sem þau hljóta 

úti nýtt innan veggja leikskólans. Víða er gert ráð fyrir að börnin fá það hlutverk að vera könnuðir 

en það á að stuðla að sjálfstæði og frumkvæði. Einnig er ætlast til þess að börnin taki þátt í 

undirbúningi allra ferða út fyrir skólalóðina eftir aldri og þroska, en það getur falið í sér að finna 

til áhöld eða búnað sem nota á. 

Öll verkefnin eru hugsuð til að dýpka þekkingu barnana á einhverju sviði og á það bæði 

við um hugmyndir og orðskilning. Verkefnin tengjast mörg náttúrufari og náttúrulegum 

aðstæðum en öll gefa þau tækifæri á að horfa á umhverfið, bæði manngert og náttúrulegt, og velta 

fyrir sér af hverju það er svona og hvort eitthvað megi betur fara. Þannig læri börnin að láta sig 

umhverfi sitt varða og upplifa að spyrja sig spurninga um hvort einhverju megi breyta og þá 

hvernig. Öll verkefnin geta tengst árstíðunum og hvernig líf manna og náttúru helst í hendur við 

breytingar í veðurfari. Börnin fá því tækifæri til að taka eftir breytingum sem tengjast árstíðunum 

þó þau séu ekki formlega að læra um þær.  

Í öllum verkefnum er gert ráð fyrir leiðsögn fullorðinna um vönduð samskipti, barna á 

milli, milli barna og fullorðinna og manna við náttúru. Verkefnin byggja einnig á því að kennarar 

skapi aðstæður svo öllum líði vel og að hver og einn geti fari á sínum hraða. Hins vegar felst í 

verkefnunum líka ögrun og tækifæri fyrir börnin til að þekkja sín mörk, að þau auki þor sitt og 

æfist í að reyna sig innan skynsamlegra marka.  

